
ἐπὶ μέντοι τῇ τῶν Ἀρκάδων τύχῃ οὐ πολύ τι ἧττον 

Λακεδαιμονίων ἥσθησαν Θηβαῖοί τε καὶ Ἠλεῖοι· 

Συνεχῶς δὲ βουλευόμενοι Θηβαῖοι ὅπως ἂν τὴν 

ἡγεμονίαν λάβοιεν τῆς Ἑλλάδος, ἐνόμισαν, εἰ πέμψειαν 

πρὸς τὸν Περσῶν βασιλέα, πλεονεκτῆσαι ἄν τι ἐν 

ἐκείνῳ. ἐπεὶ δὲ ἐκεῖ ἐγένοντο, πολὺ ἐπλεονέκτει ὁ 

Πελοπίδας παρὰ τῷ Πέρσῃ. εἶχε γὰρ λέγειν καὶ ὅτι 

μόνοι τῶν Ἑλλήνων βασιλεῖ συνεμάχοντο ἐν 

Πλαταιαῖς, καὶ ὅτι ὕστερον οὐδεπώποτε στρατεύσαιντο 

ἐπὶ βασιλέα, καὶ ὡς Λακεδαιμόνιοι διὰ τοῦτο 

πολεμήσειαν αὐτοῖς, ὅτι οὐκ ἐθελήσαιεν μετ’ 

Ἀγησιλάου ἐλθεῖν ἐπ’ αὐτὸν οὐδὲ θῦσαι ἐάσαιεν αὐτὸν 

ἐν Αὐλίδι τῇ Ἀρτέμιδι, ἔνθαπερ ὅτε Ἀγαμέμνων εἰς τὴν 

Ἀσίαν ἐξέπλει θύσας εἷλε Τροίαν.  

(Ξενοφώντος Ελληνικά 7.1.33-34) 

 

 

 


